
Y Pasg: Bywyd Iesu, Y Croeshoelio a’r Atgyfodiad
 (Cofiwch bod croeso i chi addasu’r geiriau a’r dafodiaith i’ch siwtio.)

[Mae’r clip ffilm sy’n cyd-fynd â’r sgript yn para am 4.24 munud. Mae’n rhoi crynodeb o fywyd Iesu ar y ddaear, ei groeshoelio, ei farwolaeth ar y groes a’i atgyfodiad.]
· Cân/ Emyn addas.
· Rydyn ni’n dathlu heddiw am fod Iesu Grist yn fyw. Haleliwia!

· Dwedwch gyda ni, “Haleliwia, mae Iesu Grist yn fyw!” 

[Pawb i ymuno]

· Iesu Grist ydy Bara’r Bywyd.
· Iesu Grist ydy’r Ffordd, yr un Gwir a’r Bywyd.

· Iesu Grist ydy’r Meseia, Mab Duw.

· Iesu Grist ydy’r unig ffordd at y Tad.

· Iesu ydy’r Emaniwel – Duw gyda ni.
· Iesu ydy’r Duw sy'n arwr, Tad yr oesoedd a Thywysog heddwch. 
· Rydyn ni am ddangos ffilm i chi, sy’n dangos bywyd Iesu ar y ddaear, ei farwolaeth ar y groes a’i atgyfodiad. 
[Dangos y clip ffilm]

· Mae hanes y Pasg yn hanes sbesial iawn. Mae Eseia 53 yn dweud fod yr ARGLWYDD wedi cosbi Iesu am ein pechod ni i gyd. 

· Yn Ioan, pennod 3 mae Iesu’n dweud:
· Fi, Mab y Dyn ydy'r unig un sydd wedi dod o'r nefoedd, a does neb arall wedi mynd i'r nefoedd.

· Bydd pawb sy'n credu ynof fi yn cael bywyd tragwyddol. 

· Ydy, mae Duw wedi caru'r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.
· Mae’n bwysig iawn ein bod ni’n trystio Duw, yn trystio Iesu ac yn trystio’r addewidion rydyn ni’n ddarllen yn y Beibl.

· Dyma eiriau Paul wrth ei ffrind ifanc Timotheus, ac mae ei eiriau ar ein cyfer ni hefyd:-

· Dal di dy afael yn beth rwyt wedi ei ddysgu. Rwyt ti'n gwybod yn iawn mai dyna ydy'r gwir. 

·  Roeddet ti'n gyfarwydd â'r ysgrifau sanctaidd ers yn blentyn. Trwyddyn nhw y dest ti i ddeall sut i gael dy achub, drwy gredu yn y Meseia Iesu. 
· Duw sydd wedi ysbrydoli'r ysgrifau sanctaidd hynny i gyd, ac maen nhw'n dysgu beth sy'n wir i ni, yn cywiro syniadau anghywir, yn dangos beth dyn ni'n ei wneud o'i le, a'n dysgu ni i fyw yn iawn.
· Cân/ Emyn addas.

· Dyma ddwedodd Peilat am Iesu: Dydy e ddim wedi gwneud unrhyw beth i haeddu marw.
· Dyma ddwedodd un o’r lladron oedd yn marw gyda Iesu: Dyn ni'n haeddu cael ein cosbi am yr hyn wnaethon ni. Ond wnaeth hwn ddim byd o'i le
· Dyma ddwedodd y Capten Rhufeinig oedd yn sefyll wrth y groes: Roedd y dyn yma'n siŵr o fod yn ddieuog! Mab Duw oedd y dyn yma, reit siŵr!”
· Gwrandewch ar y darlleniad yma o 1 Pedr, pennod 3: 

Roedd y Meseia wedi dioddef trwy farw dros bechodau un waith ac am byth, er mwyn dod â chi at Dduw. Ie, yr un wnaeth bopeth yn iawn yn marw dros y rhai wnaeth bopeth o'i le! Cafodd ei ladd yn gorfforol, ond daeth yr Ysbryd ag e yn ôl yn fyw.  Ac mae e bellach yn y sedd anrhydedd ar ochr dde Duw yn y nefoedd gyda'r angylion a'r awdurdodau a'r pwerau ysbrydol i gyd yn plygu iddo.
· Dwedwch unwaith eto gyda ni, “Haleliwia, mae Iesu Grist yn fyw!” 

[Pawb i ymuno]

Gweddïwn:  Diolch i ti o Dduw am roi amser i ni lawenhau. Diolch am amser i dy foli di. Helpa ni i gofio neges y Pasg, a dangos caredigrwydd a gofal yn ein cartrefi a thu allan. Gweddïwn y bydd neges y Pasg yn cael ei gyhoeddi’n glir ar draws y byd. Helpa ni i gadw’r neges am y Meseia byw yn ein calonnau a’n meddyliau drwy gydol y flwyddyn. Gofynnwn hyn i gyd, yn enw ein hannwyl Waredwr Iesu Grist, Amen.

